
VRIO TAHLILI ASOSIDA SUN’IY INTELLEKT 
ORQALI DRONLAR VA ONLAYN MONITORING 

YORDAMIDA BIOLOGIK VOSITALAR 
SAMARADORLIGINI OSHIRISH YO‘LLARI

Suyundikova Dilafruz Mamarajabovna
 Toshkent davlat iqtisodiyot universiteti

 Iqtisodiy statistika kafedrasi mustaqil izlanuvchisi

Annotatsiya: Ushbu maqola sun’iy intellekt va dron texnologiyalari yordamida biologik vositalar samaradorligini oshirish 
yo‘llarini o‘rganishga qaratilgan. Tadqiqotda mahalliy va xorijiy adabiyotlar tahlili, VRIO tahlili va integratsiyalashgan 
monitoring tizimlari metodlari qo‘llanildi. Tadqiqot natijalari shuni ko‘rsatadiki, sun’iy intellekt va dron texnologiyalarini 
birlashtirilgan platforma sifatida qo‘llash biologik vositalardan foydalanish samaradorligini maksimal darajada oshirish 
imkonini beradi.

Kalit soʻzlar: sun’iy intellekt, dron texnologiyalari, biologik vositalar, VRIO tahlili, onlayn monitoring, qishloq xo‘jaligi 
samaradorligi.
Abstract: This article examines the ways to enhance the effectiveness of biological agents through the use of artificial 
intelligence and drone technologies. The study employs an analysis of domestic and foreign literature, the VRIO framework, 
and integrated monitoring system methodologies. The findings indicate that applying artificial intelligence and drones as a 
unified platform significantly improves the efficiency and precision of biological agent application in agriculture.

Key words: artificial intelligence, drone technologies, biological agents, VRIO analysis, online monitoring, agricultural 
efficiency.
Аннотация: В данной статье исследуются пути повышения эффективности биологических средств с использованием 
технологий искусственного интеллекта и дронов. В исследовании применены анализ отечественной и зарубежной 
литературы, метод VRIO, а также методы интегрированных мониторинговых систем. Результаты показали, что 
использование искусственного интеллекта и дронов как единой платформы позволяет значительно повысить 
точность и эффективность применения биологических средств в сельском хозяйстве.

Ключевые слова: искусственный интеллект, технологии дронов, биологические средства, анализ VRIO, онлайн-
мониторинг, эффективность сельского хозяйства.

K I R I S H
So‘nggi yillarda O‘zbekiston qishloq xo‘jaligida yashil iqtisodiyot prinsiplari va ekologik barqarorlikni 

ta’minlashga qaratilgan siyosatlar sezilarli darajada kuchaymoqda. Ayniqsa, 2025-yil ma’lumotlariga ko‘ra, 
respublikada kimyoviy vositalar bilan ishlov berilgan yer maydonlarining juda katta hajmga ega ekani ularni 
iqtisodiy va ekologik jihatdan samarali boshqarish zarurligini ko‘rsatadi. Masalan, g‘alla ekinlari uchun 4 994 
450 gektar, paxta uchun 3 733 920 gektar, issiqxona ekinlari uchun 548 500 gektar, dukkakli ekinlar uchun 
837 117 gektar, moyli ekinlar uchun 727 952 gektar, sabzavotlar uchun 4 715 757 gektar, poliz ekinlari uchun 
274 712 gektar va bog‘lar uchun 1 127 025 gektar maydon kimyoviy ishlovdan o‘tgan. [1] Ushbu statistika 
qishloq xo‘jaligi resurslarini oqilona boshqarish, ekinlar holatini real vaqt rejimida monitoring qilish va ekologik 
barqarorlikni ta’minlash masalalarining dolzarbligini yaqqol namoyon etadi.

Yashil texnologiyalar va biologik vositalardan foydalanish esa nafaqat mahsulot hosildorligini oshirish, balki 
agroekosistemalarning barqarorligini saqlash, yer va suv resurslaridan samarali foydalanish hamda ekologik 
xavfsizlikni ta’minlash imkonini beradi. Shu nuqtai nazardan, qishloq xo‘jaligida raqamli transformatsiya va 
sun’iy intellekt texnologiyalarini joriy etish nihoyatda muhimdir. O‘zbekiston Respublikasi Prezidentining 2023-
yil 2-avgustdagi PQ-257-son qarorida [2] belgilangan “Agroplatforma” axborot tizimi geoaxborot tizimlari, dronlar 

orqali olingan suratlar va kosmik tasvirlar bazasi bilan integratsiyalashgan holda ekinlarning vegetatsiya holatini 
va agrotexnik tadbirlarning bajarilishini real vaqt rejimida monitoring qilish imkonini yaratadi. Shuningdek, 
mas’ul davlat organlari va tashkilotlar axborot tizimlari bilan o‘zaro ma’lumot almashinuvi samarali boshqaruv 
mexanizmlarining shakllanishiga xizmat qiladi, bu esa resurslardan optimal foydalanish va hosildorlikni oshirish 
imkoniyatini kengaytiradi.

Bundan tashqari, O‘zbekiston Respublikasi Prezidentining 2025-yil 12-avgustdagi PF-130-son farmoni [3] 
qishloq xo‘jaligida dronlar va boshqa zamonaviy “aqlli” qurilmalar yordamida xizmatlar ko‘rsatishni rivojlantirish, 
imtiyozli kreditlar ajratilishi jarayonini takomillashtirish hamda monitoringni kosmik tasvirlar va dronlar orqali 
amalga oshirish kabi mexanizmlarni nazarda tutadi. Ushbu chora-tadbirlar qishloq xo‘jaligida texnologik 
innovatsiyalarni jadallashtirish, mahsulot sifatini oshirish va ekologik xavfsizlikni ta’minlashda strategik ahamiyat 
kasb etadi.

Shu sababli sun’iy intellekt va onlayn monitoring vositalari yordamida dronlar orqali ekinlar holatini kuzatish 
va biologik vositalar samaradorligini oshirish dolzarb ilmiy-amaliy masala sifatida e’tiborga molikdir. Ushbu 
tadqiqotning asosiy maqsadi — VRIO tahlili asosida sun’iy intellekt texnologiyalaridan foydalanib, qishloq 
xo‘jaligida dronlar va onlayn monitoring tizimlari orqali biologik vositalar samaradorligini oshirish yo‘llarini aniqlash 
va ilmiy asoslashdir. Tadqiqot natijalari qishloq xo‘jaligida resurslardan samarali foydalanish, hosildorlikni 
oshirish va yashil texnologiyalarni keng joriy etish bo‘yicha amaliy tavsiyalar ishlab chiqishga imkon beradi. 
Shuningdek, ushbu tadqiqot qishloq xo‘jaligi tashkilotlari va davlat organlari uchun raqamli transformatsiya va 
sun’iy intellekt integratsiyasi orqali innovatsion boshqaruv tizimlarini shakllantirishga hissa qo‘shadi.

M A V Z U G A  O I D  A D A B I Y O T L A R  S H A R H I
So‘nggi yillarda qishloq xo‘jaligida biologik vositalar va yashil texnologiyalarni samarali qo‘llash orqali 

hosildorlikni oshirish va ekologik barqarorlikni ta’minlash dolzarb ilmiy va amaliy masala sifatida namoyon 
bo‘lmoqda. Ayniqsa, sun’iy intellekt (SI) va raqamli transformatsiya vositalari — dronlar hamda onlayn 
monitoring tizimlari yordamida ekinlarning vegetatsiya holatini kuzatish, agrotexnik tadbirlar sifatini oshirish va 
resurslardan samarali foydalanishni ta’minlash imkoniyatlari kengaymoqda. VRIO tahlili esa ushbu jarayonda 
mavjud resurslar va imkoniyatlarning qiymati, noyobligi, taqlid qilib bo‘lmasligi hamda tashkilot tomonidan 
boshqarilish darajasini baholash imkonini beradi. Shu bilan birga, iqtisodiy samaradorlik va barqaror rivojlanish 
uchun innovatsion texnologiyalarni tizimli va ilmiy asosda joriy etish muhim ahamiyat kasb etadi.

Mahalliy tadqiqotchilar ham qishloq xo‘jaligida sun’iy intellekt va dron texnologiyalarini joriy etish 
orqali ekologik barqarorlikni ta’minlash, hosildorlikni oshirish va biologik vositalardan samarali foydalanish 
masalalarini faol o‘rganmoqda. Jumladan, X. G‘. Rayimjonov [4] o‘zining “Sun’iy intellekt va ekologiya” nomli 
ilmiy maqolasida global ekologik muammolarni hal etishda sun’iy intellekt texnologiyalarining salohiyatini tahlil 
qilib, ushbu texnologiyalar ekologik xavfsizlikni ta’minlashda muhim vosita bo‘lishi mumkinligini asoslab bergan.

J. R. Islomov [5] esa “Qishloq xo‘jaligida dronlar va sun’iy intellekt yordamida monitoring” mavzusidagi 
maqolasida SI va dron texnologiyalarini birgalikda qo‘llash orqali ekin maydonlarida hosildorlikni oshirish hamda 
biologik vositalar samaradorligini nazorat qilish imkoniyatlarini ilmiy jihatdan yoritgan.

Shuningdek, U. A. Normurodov [6] “Entomologiyada zamonaviy texnologiyalar” nomli maqolasida 
hasharotlarni kuzatish va monitoring qilishda dronlar hamda SI algoritmlaridan foydalanishning afzalliklarini 
ko‘rsatib bergan. Tadqiqot natijalari entomologik jarayonlarda zamonaviy texnologiyalardan foydalanish biologik 
vositalar samaradorligini oshirishga xizmat qilishini tasdiqlaydi.

Texnologik innovatsiyalarni amaliyotga tatbiq etishga qaratilgan S. Sh. Abdullayevning [7] “Agrotexnologik 
yechimlar va sun’iy intellekt” maqolasida esa dronlar yordamida ekinlarni monitoring qilish orqali biologik 
vositalarning qo‘llanish samaradorligini oshirish imkoniyatlari tahlil qilingan.

B. J. Yo‘ldoshev [8] esa “Sun’iy intellekt tizimlari va agroiqtisodiy samaradorlik” nomli ilmiy maqolasida SI 
va elektromagnit monitoring asosida biologik ma’lumotlarni tahlil qilish, resurslardan oqilona foydalanish hamda 
agroiqtisodiy samaradorlikni oshirish yo‘llarini o‘rgangan.

Qishloq xo‘jaligida xavfsizlik va resurslarni boshqarishga oid masalalar D. N. To‘xtayev [9] tomonidan tadqiq 
etilib, unda SI texnologiyalari, dronlar va real vaqt monitoring tizimlaridan foydalanish orqali hosildorlikni oshirish, 
xavfsizlikni mustahkamlash va agroekosistemalarning barqaror rivojlanishiga hissa qo‘shish imkoniyatlari tahlil 
qilingan.

Shu bilan birga, Z. M. Ergasheva [10] biologik vositalardan samarali foydalanishni ta’minlash maqsadida 
SI asosida boshqaruv mexanizmlarini ishlab chiqish, risklarni oldindan aniqlash va ularni kamaytirish tizimlarini 
taklif etgan. Uning izlanishlari qishloq xo‘jaligi jarayonlarida texnologik innovatsiyalarni amaliyotga keng joriy 
qilish zarurligini ilmiy jihatdan asoslab beradi.

Umuman olganda, mahalliy olimlarning tadqiqotlari shuni ko‘rsatadiki, SI va dron texnologiyalarini qishloq 
xo‘jaligiga tatbiq etish biologik vositalar samaradorligini oshirish, hosildorlikni barqarorlashtirish va ekologik 
xavfsizlikni ta’minlashda muhim omil hisoblanadi.

So‘nggi yillarda xorijiy olimlar tomonidan sun’iy intellekt (SI) va uchuvchisiz uchish apparatlari (UAV) 
integratsiyasi biologik vositalar monitoringi hamda boshqaruvi jarayonlarida strategik ustunlik beruvchi 
texnologiya sifatida keng o‘rganilmoqda. Masalan, M. S., Pal va Shin [11] tadqiqotida UAV va SI integratsiyasi 
orqali biologik vositalarni samarali monitoring qilish imkoniyatlari yoritilgan bo‘lib, bu jarayonda VRIO tahlili 
yordamida resurslarning qiymati, kamligi, taqlid qilinishi va ularni samarali qo‘llash bo‘yicha tashkilotning 
salohiyati baholangan.

Shu bilan bir qatorda, Al-Amran va hammualliflar [12] SI asosida genom tahlilini qo‘llash orqali virus 
mutatsiyalarini prognoz qilish hamda kelajakdagi pandemiyalarni oldini olish yo‘llarini tadqiq etib, ushbu 
texnologiyaning strategik ahamiyatini VRIO tahlili yordamida asoslab bergan.

Qishloq xo‘jaligi sohasida esa Vahidi, Shafian va Frame [13] tomonidan AI-dronlardan foydalanib tuproq 
namligini aniq o‘lchash va suv resurslarini samarali boshqarish masalalari o‘rganilgan. Ularning tahlillarida 
ham ushbu texnologiyaning raqobatbardoshlik va strategik ustunlik keltiruvchi jihatlari VRIO modeli orqali 
baholangan.

Sog‘liqni saqlash sohasida ham dron va SI integratsiyasining dolzarbligi ko‘rsatib berilgan. Jumladan, 
Almalki [14] COVID-19 pandemiyasi davrida dronlardan ommaviy monitoring va xavfsizlikni ta’minlashda 
foydalanish imkoniyatlarini tahlil qilib, ularning resurs sifatidagi ustun jihatlarini VRIO asosida baholagan.

Bundan tashqari, SI asosidagi biologik modellar xavfsizlik va xavf omillari nuqtai nazaridan ham o‘rganilgan. 
Pannu [15] o‘z tadqiqotida biologik AI modellarining ikki tomonlama qo‘llanishi (dual-use) masalasini yoritib, 
ularning xavfsizlik va strategik ahamiyatini VRIO tahlili orqali baholagan.

Atrof-muhit monitoringida esa Aliane [16] yovvoyi tabiatni kuzatishda AI-dronlardan foydalanish yo‘llarini 
ko‘rib chiqib, biologik vositalarning samaradorligini oshirishda ushbu texnologiyaning ahamiyatini tahlil qilgan. 
Shunga o‘xshash ravishda, Caballero-Martin [17] SI asosida dronlarni boshqarishning ilmiy asoslarini o‘rgangan 
hamda ularning qishloq xo‘jaligi va biologik monitoringdagi qo‘llanishini VRIO tahlili asosida baholagan.

Agrotexnologiya doirasida Meshram [18] qishloq xo‘jaligida SI qo‘llanilishi orqali biologik vositalardan 
foydalanish samaradorligini oshirish masalasini tahlil qilgan. Shu bilan birga, DiEuliis [19] SI yordamida yuzaga 
kelayotgan biologik tahdidlar va ularga qarshi kurashish yo‘llarini yoritib, bu jarayonlarning strategik ahamiyatini 
VRIO tahlili yordamida aniqlagan.

Yana bir muhim manba sifatida Wai Kit [20] tomonidan tayyorlangan “Technology and Innovation Report 
2025” hisobotida inkluziv SI texnologiyalarining rivojlanishi hamda biologik vositalarning samaradorligini 
oshirishdagi roli ko‘rsatilib, bu jarayonlarning strategik qiymati VRIO tahlili asosida o‘rganilgan.

Shu tariqa, yuqoridagi ilmiy manbalar SI va dron texnologiyalarining turli sohalarda — qishloq xo‘jaligi, 
sog‘liqni saqlash, atrof-muhitni muhofaza qilish va xavfsizlik tizimlarida — qo‘llanishini yoritib, ularning strategik 
ahamiyatini VRIO tahlili yordamida asoslab bermoqda.

Yuqoridagi tadqiqotlar shuni ko‘rsatadiki, sun’iy intellekt va dron texnologiyalarining integratsiyasi 
biologik vositalarning samaradorligini oshirishda katta imkoniyatlar yaratadi. VRIO tahlili yordamida ushbu 
texnologiyalarning strategik ahamiyati baholangan va ularning qiymati, kamligi, taqlid qilinishi hamda 
tashkilotning ularni samarali qo‘llash imkoniyatlari aniqlangan. Shu bilan birga, bu texnologiyalarning xavfsizlik, 
axloqiy va huquqiy jihatlari ham muhim ahamiyatga ega bo‘lib, ularni qo‘llashda ehtiyotkorlik va mas’uliyat talab 
etiladi.

T A D Q I Q O T  M E T O D O L O G I YA S I
Ushbu tadqiqot sun’iy intellekt va dron texnologiyalarini qishloq xo‘jaligida biologik vositalar samaradorligini 

oshirish imkoniyatlarini o‘rganishga qaratilgan bo‘lib, adabiyotlar tahlili, VRIO tahlili va integratsiyalashgan 
monitoring tizimlarini baholash usullari orqali olib borildi. Natijalar asosida samaradorlikni oshirish yo‘llari va 
strategik tavsiyalar ishlab chiqildi.

T A H L I L  V A  N A T I J A L A R
Sun’iy intellekt (SI) va dron texnologiyalari ekologiya, qishloq xo‘jaligi, biologik resurslarni boshqarish va 

agroekologik tizimlarni rivojlantirish sohalarida innovatsion imkoniyatlar yaratmoqda. Ushbu ilg‘or texnologiyalar 
yordamida nafaqat biologik vositalar samaradorligini oshirish, balki resurslarni tejash, monitoringni real vaqt 
rejimida aniq va samarali olib borish, biologik vositalarning taqsimlanishini mukammal nazorat qilish va ekinlarni 
barqaror rivojlantirish imkoniyatlari mavjud. Shu bilan birga, dronlar va sun’iy intellekt algoritmlari yordamida 
yig‘ilgan ma’lumotlarni tahlil qilish va qarorlar qabul qilish jarayoni sezilarli darajada optimallashtiriladi, bu esa 
qishloq xo‘jaligida samaradorlikni oshirish va ekologik muvozanatni ta’minlashda muhim rol o‘ynaydi.

VRIO (Value, Rarity, Imitability, Organization) tahlili esa resurslar va texnologiyalarni strategik jihatdan 
baholashda keng qo‘llaniladigan samarali metod bo‘lib, u orqali qaysi resurslar va texnologiyalar tashkilot 

uchun noyob, qiymatli va taqlid qilinishi qiyin ekanligi aniqlanadi. Shu model yordamida sun’iy intellekt va dron 
texnologiyalarining qishloq xo‘jaligida biologik vositalar samaradorligini oshirishdagi strategik ahamiyati batafsil 
tahlil qilinadi, bu esa ilg‘or texnologiyalarni samarali va maqsadga muvofiq qo‘llash imkonini beradi.

1-jadval. VRIO tahlili asosida sun’iy intellekt va dronlar yordamida biologik vositalar samaradorligini oshirish 
resurslari

№ Resurs / Texnologiya Value 
(Qiymati)

Rarity 
(Kamligi)

Imitability 
(Taqlid 

qilinishi)

Organization 
(Tashkilot 

imkoniyati)

Natija / 
Strategik 
afzallik

1 Sun’iy intellekt algoritmlari Yuqori O‘rta Yuqori Yuqori
Barqaror 
raqobat 
ustunligi

2 Dronlar orqali monitoring Yuqori O‘rta O‘rta Yuqori RaQobat 
ustunligi

3 Onlayn real vaqt ma’lumot 
tizimi Yuqori Yuqori O‘rta Yuqori

Barqaror 
raqobat 
ustunligi

4 Biologik vositalar 
ma’lumotlari Yuqori O‘rta Past Yuqori

Temporar 
raqobat 
ustunligi

5
Integratsiyalashgan 
platforma (SI + dron + 
monitoring)

Yuqori Yuqori Yuqori Yuqori
Barqaror 
raqobat 
ustunligi

VRIO tahlili natijalari quyidagilardan iborat:
1.	 Sun’iy intellekt algoritmlari yuqori qiymatga ega bo‘lib, ularni takrorlash juda qiyin. Tashkilot ushbu 

texnologiyani samarali qo‘llash imkoniyatiga ega bo‘lsa, barqaror raqobat ustunligi hosil bo‘ladi.
2.	 Dronlar orqali monitoring resurs sifatida yuqori qiymatga ega, biroq ayrim raqobatchilar tomonidan 

ma’lum darajada takrorlanishi mumkin. Shu sababli u raqobat ustunligini ta’minlaydi, ammo bu ustunlik to‘liq 
barqaror emas.

3.	 Onlayn real vaqt ma’lumotlar tizimi qiymati va noyobligi bilan ajralib turadi hamda barqaror raqobat 
ustunligini shakllantiradi. Ayniqsa, ushbu tizim sun’iy intellekt va dronlar bilan integratsiya qilinganda 
samaradorlik maksimal darajada oshadi.

4.	 Biologik vositalar bo‘yicha ma’lumotlar yuqori qiymatga ega bo‘lsa-da, boshqa tashkilotlar tomonidan 
tezda takrorlanishi mumkin. Shu bois bu resurs faqat vaqtinchalik raqobat ustunligini ta’minlaydi.

5.	 Integratsiyalashgan platforma (SI + dron + real vaqt monitoring) VRIO mezonlarining barchasiga 
to‘liq javob beradi. Resurslarning bunday kombinatsiyasi yuqori strategik afzallik yaratib, mustahkam va uzoq 
muddatli raqobat ustunligini ta’minlaydi.

VRIO tahlili shuni ko‘rsatadiki, sun’iy intellekt va dron texnologiyalarini kompleks integratsiyalashgan 
holda qo‘llash — qishloq xo‘jaligida biologik vositalarning samaradorligini oshirishda eng strategik, istiqbolli 
va barqaror yechim hisoblanadi. Aksincha, faqat alohida ma’lumotlar bazasi yoki yakka texnologiyalardan 
foydalanish qisqa muddatli natija beradi xolos — ular barqaror raqobat ustunligini yaratishga yetarli emas.

X U L O S A  V A  T A K L I F L A R 
Sun’iy intellekt va dron texnologiyalari biologik vositalarning samaradorligini oshirishda nafaqat oddiy 

amaliy imkoniyatlar, balki yangi strategik istiqbollarni ham yaratadi. Bu texnologiyalar qishloq xo‘jaligida 
resurslarni yanada samarali boshqarish, monitoringni real vaqt rejimida amalga oshirish va biologik vositalarning 
taqsimlanishini mukammal nazorat qilish imkonini beradi.

VRIO tahlili natijalari shuni ko‘rsatdiki, integratsiyalashgan platforma (sun’iy intellekt + dronlar + onlayn 
monitoring) barcha strategik mezonlarga to‘liq javob beradi: u yuqori qiymatga ega, noyob, boshqa tashkilotlar 
tomonidan taqlid qilish qiyin, hamda tashkilot tomonidan samarali boshqarilishi mumkin. Shuning uchun bunday 
platforma biologik vositalar samaradorligini barqaror oshirish, resurslardan maksimal darajada foyda olish va 
monitoring jarayonlarini optimallashtirish imkonini beradi.

Alohida resurslar — masalan, faqat dronlar yoki faqat biologik ma’lumotlar — qo‘llanganda qisqa muddatli 
natija berishi mumkin, biroq ular barqaror raqobat ustunligini yaratishga yetarli emas.

Takliflar
1.	 Sun’iy intellekt algoritmlarini doimiy yangilash va optimallashtirish biologik vositalarning samaradorligini 

oshiradi hamda monitoring va boshqaruv jarayonlarining uzluksiz aniq ishlashini ta’minlaydi.
2.	 Dronlar va monitoring tizimlarini yagona integratsiyalashgan platforma sifatida joriy etish resurslardan 

maksimal samaradorlikni olish, biologik vositalarning tarqalishini aniq nazorat qilish va operativ boshqaruvni 
kuchaytiradi.

3.	 Onlayn real vaqt ma’lumotlar tizimini kengaytirish, noyob ma’lumotlar bazasini yaratish va tahlil 
mexanizmlarini takomillashtirish strategik qarorlar qabul qilish jarayonining aniqligi va tezligini oshiradi.

4.	 Biologik vositalar va dron monitoringi bo‘yicha malakali kadrlar tayyorlash texnologiyalarni samarali 
boshqarish, monitoring natijalarini to‘g‘ri talqin qilish va tizim samaradorligini ta’minlashga xizmat qiladi.

5.	 Texnologiyalarning xavfsizlik, axloqiy va huquqiy jihatlarini nazorat qilish mas’uliyatli foydalanish, 
barqaror rivojlanish va xavfsiz texnologik jarayonlarni tashkil etishda muhim ahamiyatga ega.

